Сказы з адасобленымі членамі

Адасабленне – сэнсавае і інтанацыйнае выдзяленне даданых членаў сказа з мэтай падкрэсліць іх змест.
Умовы адасаблення – спосабы і сродкі, пры дапамозе якіх адбываецца адасабленне; адрозніваюць:
· агульныя ўмовы – характэрныя для ўсіх адасобленых членаў сказа, выяўляюцца ў пашыраным аб’ёме пэўных членаў сказа і іх нязвыклым размяшчэнні; напр, агульнымі ўмовамі для адасаблення азначэння, выражанага дзеепрыметным зваротам, з’яўляецца яго размяшчэнне пасля паяснёнага слова: З двара гэты самавіты дом, крыты гонтаю, глядзіць на сонца аж пяццю вокнамі (М. Вышынскі);
· прыватныя ўмовы – характэрныя для канкрэтнага выказвання; напр., адасабленне прэпазіцыйнага азначэння, размешчанага дыстантна: Асветлены бясконцымі ліхтарамі горада, блішчыць гранітнай чырванню абеліск на брацкай магіле воінаў і партызан (Я. Брыль);
· семантычныя ўмовы выяўляюцца ў дадатковай сэнсавай нагрузцы адасобленых членаў сказа, іх адноснай семантычнай аўтаномнасці;
· камунікацыйныя ўмовы выяўляюцца ў актуалізацыі адасобленай часткі выказвання;
· марфалагічныя ўмовы акрэсліваюцца наяўнасцю пэўных марфалагічных сродкаў (злучнікаў, прыназоўнікаў, часціц, мадальных слоў і інш.), пры дапамозе якіх адасобленыя члены могуць уводзіцца ў сказ;
· сінтаксічныя ўмовы заключаюцца ў развітасці, інверсійнасці або дыстантным размяшчэнні адасобленых членаў адносна паяснёнага слова.

Семантычна-сінтаксічныя адносіны паміж адасобленымі членамі і асноўнай часткай сказа могуць быць:
· атрыбутыўныя: Строгія, падцягнутыя, стаяць дзесяцікласнікі на лінейцы (А. Пальчэўскі);
· апазіцыйныя: І была яна, гэтая сасна, самая прыгожая і высокая з усіх сваіх сясцёр (І. Шамякін);
· акалічнасныя: Не азіраючыся, я пайшоў (А. Марціновіч); Максім адышоў убок, да сваёй хаты (І. Шамякін);
· камплетыўныя (папаўняльныя): Ніхто, акрамя калгаснага рахункавода, не ведаў, калі ён [Максім] купіў гэтую рэч [рэпрадуктар] (І. Шамякін).

Адасобленыя члены сказа бываюць:
· адзіночныя: Хто з нас, хлопцаў, тады не марыў пра моры, караблі, матроскія цяльняшкі і бушлаты? (В. Карамазаў); 
· развітыя залежнымі словамі: Спрасоння сям-там падавалі голас чуткія лясныя птушкі, патрывожаныя раннім прыходам людзей (У. Дамашэвіч).

Сувязь паміж сказам і адасобленымі членамі бывае:
· бяззлучнікавая: Кожная новая вясна для нас, хлапчукоў, пачыналася з гэтага лесу (М. Шыманскі); Ціха вакол, не зварухнецца, трымаючы на сабе багатыя дары зімы, ніводная галінка на дрэве (У. Краўчанка);
· злучнікавая: Бераговыя ластаўкі, або беражанкі, спрытна ляталі над вадой. Матрона Апанасаўна Кароткая, ці проста Моцечка, … дастае з прыгожага старога куфра саматканыя ручнікі, посцілкі, абрусы (В. Карамазаў);
· пры дапамозе прыназоўнікаў, часціц, мадальных слоў: І акрамя механіка, у кожнай машыне не спаў яшчэ камандзір (А. Жук); І тут над лугам, яшчэ нясмела зялёным, сям-там яшчэ пад вадой, паказаўся мой першы сёлета бусел (Я. Брыль); Жанчына насцярожана, уважліва агледзела мяне шэрымі, амаль што выцвілымі вачыма і, мусіць пазнаўшы, усміхнулася… (Б. Сачанка).

Паводле семантычна-сінтаксічных адносін са сказам адрозніваюць:
· паўпрэдыкатыўныя адасобленыя члены (толькі даданыя члены сказа) – кампаненты сказа, якія выконваюць функцыю дадатковага паведамлення адносна ўсяго сказа, вызначаюцца сэнсавай аўтаномнасцю, набліжаны да даданых частак складаных сказаў і, як правіла, могуць быць трансфармаваныя ў прэдыкатыўныя адзінкі; параўн.: Спакусіўшыся сонцам і цеплынёй, другі раз зацвіталі брусніцы, суніцы, крушына (Я. Сіпакоў); Другі раз зацвіталі брусніцы, суніцы, крушына, таму што спакусіліся сонцам і цеплынёй;
· удакладняльна-паясняльныя адасобленыя члены (і галоўныя, і даданыя)– кампаненты сказа, якія канкрэтызуюць, тлумачаць у сказе змест асобных яго членаў: Адтуль, з цёмнай закуранай хаціны свайго маленства, вынес я і пранёс да сённяшняга дня азбуку чалавечай высакароднасці, павагі да працоўнай сумленнасці (К. Кірэенка).

Адасобленыя азначэнні. Адасобленыя прыдаткі
Адасобленыя паўпрэдыкатыўныя азначэнні бываюць:
· дапасаваныя (звязаныя з паяснёным словам відам сувязі – дапасаванне): Хлапчукі, спалоханыя крыкам, кінуліся наўцёкі;
· недапасаваныя (звязаныя з паяснёным словам кіраваннем): У доўгай святочнай сукенцы, дзяўчына выглядала старэйшай за сваіх сябровак; У квяцістай паркалёвай сукенцы і ў вышываным фартуху, Гануля як бы прынесла ў хату свежасць вечара і пахі садовай квецені (Т. Хадкевіч).
Дапасаваныя азначэнні (і паўпрэдыкатыўныя і ўдакладняльна-паясняльныя) адасабляюцца:
· калі выражаны дзеепрыметным зваротам, прыметнікам з залежнымі словамі, аднароднымі прыметнікамі, адзіночным прыметнікам або дзеепрыметнікам з дадатковай сэнсавай нагрузкай і знаходзяцца пасля паяснёнага слова: Алесь, навучаны вопытам, не спадзяваўся на выпадак; Раіса, бледная ад хвалявання, выглядала хваравіта; Вецер, рэзкі і халодны, прымусіў нас вярнуцца; Лабановіч, зацікаўлены, глянуў яшчэ раз на пасаду (Якуб Колас);
· калі адносяцца да асабовага займенніка (незалежна ад месца ў сказе): Летам яна [зямля] пахне завялым рамонкам і, сухая, патрэсканая, робіцца як спрацаваная рука хлебароба (К. Каліна); Пранікніцеся любоўю да маёй роднай Беларусі, людзі. Велічная і гордая, яна таго вартая (У. Караткевіч);
· калі размешчаны дыстантна ад паяснёнага слова: Скаваныя холадам, пакорна стаялі лясы… (Л. Дайнека);
· калі размешчаны перад паяснёным словам і маюць дадатковае акалічнаснае адценне: Занятыя гульнёй, дзеці не звярнулі ўвагі на далёкі грукат; Зачараваныя, мы слухалі, і я пазнаваў у хоры два галасы… (Я. Брыль).
Недапасаваныя азначэнні (і паўпрэдыкатыўныя і ўдакладняльна-паясняльныя) адасабляюцца:
· калі адносяцца да асабовых займеннікаў: У высокіх ботах, ён цяпер падобны на паляўнічага або рыбака (Б. Мікуліч);
· калі маюць дадатковае акалічнаснае адценне: З блакітнымі вачыма на смуглявым твары, дзяўчына была надзвычай прыгожая (Якуб Колас);
· калі ўключаюцца ў адзін рад з дапасаванымі адасобленымі азначэннямі: Светлае, чыстае, з прыгожай назвай Зорнае, возера даўно вабіла Зыгмуся.

Адасобленыя паўпрэдыкатыўныя прыдаткі бываюць:
· неразвітыя: Як спецыяліст, Вярбіцкі меў права жыць не ў бараках, а асобна (А. Чарнышэвіч);
· развітыя: Ніколі б я не падумаў, што вераб’і – усім вядомыя свавольнікі і забіякі – могуць у цяжкую хвіліну жыць у такім сяброўстве (Р. Ігнаценка).
Прыдаткі (і паўпрэдыкатыўныя і ўдакладняльна-паясняльныя) адасабляюцца:
· калі знаходзяцца пасля паяснёнага слова: Івянец, старадаўні гарадок, вабіў незвычайнасцю;
· калі знаходзяцца перад паяснёным словам і маюць дадатковае акалічнаснае адценне: Тонкі знаўца прыроды, улюбёны ў яе вечную красу, Якуб Колас і ў прозе і ў паэзіі ўвасобіў незабыўныя карціны роднай прыроды… (М. Лынькоў); Самы вялікі і глыбокі прыток Дняпра, Прыпяць і зараз судаходная;
· калі звязаны з паяснёным словам злучнікам як з прычынным значэннем: Бацька, як перавозчык, заняў месца ў заднім носе, у руках яго было доўгае вясло… (У. Калеснік); Валя, як стараста, клапацілася аб усім;
· калі адносяцца да асабовага займенніка: І толькі ён, мароз заўзяты, мароз занадта зухаваты, адзін па лесе пахаджае…(Я. Колас).

Адасобленыя акалічнасці
Адасобленыя паўпрэдыкатыўныя акалічнасці могуць быць выражаны:
· дзеепрыслоўямі і дзеепрыслоўнымі зваротамі: І Піліп, пасядзеўшы на траве і адпачыўшы, падняўся зноў на ногі (Б. Сачанка); І цяпер, праз многія гады, пасталеўшы, узмужнеўшы, мы не забываем пра тую крынічку (В. Шымук);
· прыназоўнікава-склонавымі формамі назоўніка: За вокнамі, нягледзячы на познюю раніцу, усё яшчэ цёмна… (Я. Сіпакоў);
· прыслоўямі: А ў паставе і манеры трымацца, стрымана і незалежна, было нешта і зусім простае і такое, што надта блізка да сябе не падпускала (Я. Скрыган); Хведар бег, аслабела і няўцямна, ужо не выбіраючы шляху (В. Быкаў).
Акалічнасці (і паўпрэдыкатыўныя і ўдакладняльна-паясняльныя) адасабляюцца:
· калі выражаны дзеепрыслоўнымі зваротамі незалежна ад іх месца ў сказе: Сонца, падняўшыся рана, не хавалася да самага захаду, грэла, пякло зусім як улетку (Б. Сачанка);
· калі выражаны адзіночным дзеепрыслоўем пры дзеяслове-выказніку: Пасмялеўшы, паказаў яе [казку] рэдактарам (В. Вітка); Дзеці, нагуляўшыся, хутка заснулі;
· калі выражаны назоўнікамі ва ўскосных склонах з прыназоўнікамі нягледзячы на, насуперак, у адпаведнасці, са згоды і іншымі са значэннем прычыны, умовы, уступкі, спосабу дзеяння: Нягледзячы на бездарожжа, артысты дабіраліся ў аддаленыя вёскі… (С. Пятровіч); У адпаведнасці з рашэннем камісіі, была прынята пастанова;
· калі выражаны прыслоўямі або прыслоўнымі зваротамі, што адносяцца да выказніка і маюць значэнне заўвагі: Запахла багуном, адразу церпка, густа… (Б. Сачанка); Маша, па-мужчынску размашыста, абцярэблівала паваленае дрэва.

Адасобленыя дапаўненні
Адасобленыя паўпрэдыкатыўныя дапаўненні могуць быць выражаны назоўнікамі і займеннікамі ва ўскосных склонах. Такія дапаўненні называюць дадатковыя аб’екты і звязваюцца са сказам далучальнай сувяззю: Я быў здзіўлены, асабліва прыёмам; Прыйшло запрашэнне, толькі для мяне.

Адасобленыя ўдакладняльна-паясняльныя члены сказа.
Адасобленыя ўдакладняльна-паясняльныя члены сказа – кампаненты сказа, якія сваёй семантыкай тлумачаць, канкрэтызуюць, звужаюць або пашыраюць змест іншых членаў сказа, а таксама дадаюць да іх зместу дадатковую інфармацыю.
Паводле значэння сярод названых членаў сказа вылучаюць:
· адасобленыя ўдакладняльныя члены сказа – кампаненты сказа, якія канкрэтызуюць або звужаюць сэнс папярэдніх неадасобленых членаў сказа (паміж папярэднім  неадасобленым кампанентам і наступным адасобленым усталёўваюцца адносіны цэлага і часткі); удакладняльнымі звычайна бываюць:
· акалічнасці: А было гэта тыдзень таму, у нядзелю  (Я. Брыль); 
· азначэнні: Малады чалавек, зусім малады, узяў за руку і павёў у свет свайго вялікага сэрца… (М. Лужанін); Тут табе і салодкая, з просам і малаком, гарбузовая каша, і падсушаныя на пліце, злёгку падсмаленыя, гарбузікі (К. Каліна);
· прыдаткі: Тут, у Хатыні, наша гісторыя – яе старонка часоў Вялікай Айчыннай вайны… (С. Кухараў); З маленькіх крынічак бяруць свой разбег дочкі сіняга Нёмана – прыгажуні Вілія і Шчара, Зяльвянка і Котра, Тур’я і Дзітва (В. Шымук);
· адасобленыя паясняльныя члены сказа –  кампаненты сказа, якія тлумачаць, характарызуюць змест папярэдняга члена сказа, паказваючы на іх сінанімічнасць (паміж папярэднім неадасобленым кампанентам і наступным адасобленым усталёўваюцца адносіны тоеснасці); паясняльнымі могуць быць:
· дзейнікі: …Зелянілася трава, і выпстрыквала чарамша – мядзведжая цыбуля (А. Камароўскі); Да помнікаў і абеліскаў прыходзіць юная змена – піянеры і школьнікі;
· выказнікі: …Вялікі пярэсты дзяцел ужо заганяў дзюбу пад белую кару на бярозах, кальцаваў іх чорнымі луначкамі – ласаваўся першым бярозавым сокам (В. Карамазаў); Мы ўвекавечым памяць герояў – напішам пра іх кнігі, пасадзім паркі і скверы, пабудуем у іх гонар гарады;
· дапаўненні: Купала быў для нас чарадзеем роднага слова, таго слова, што гучала ў людскім наваколлі, у нашых песнях і казках, у нашай гаворцы (В. Вітка); Аднак я хачу сказаць пра іншае, пра галоўнае;
· азначэнні: Маня паглядзела на Казімера і ўсміхнулася адкрытай, дзіцячай і юнай, усмешкай (Кузьма Чорны);
· акалічнасці: Ім неабходна было бесперастанна, і днём і ноччу, сачыць за вогнішчам. Было цёпла, нават угрэўна, але свой скарэлы бушлат ён [салдат] не здымаў ніколі – ні ў дзень, ні ўночы (В. Быкаў);
· адасобленыя абмежавальна-вылучальныя члены сказа – кампаненты сказа, якія сваім зместам паказваюць, што пэўныя прадметы або з’явы ўключаюцца ў шэраг іншых прадметаў, з’яў, выключаюцца з яго або замяшчаюцца іншымі; абмежавальна-вылучальнымі з’яўляюцца адасобленыя дапаўненні, выражаныя назоўнікамі, займеннікамі (словазлучэннямі з імі) ва ўскосных склонах з прыназоўнікамі акрамя, апрача, за выключэннем, замест і інш.: Усе вяскоўцы, акрамя старасты, пісаць не ўмелі (Якуб Колас); Хадоська азірнулася і не ўбачыла на ўзболатку ніводнага дрэўца, апрача дзвюх панурых вербаў ля самай вады (І. Мележ);
· адасобленыя далучальныя члены сказа – кампаненты сказа, якія ўключаюцца ў сказ пры дапамозе далучальных злучнікаў і спецыяльных слоў (асабліва, нават, выключна, менавіта, пераважна, у тым ліку і інш.) і дадаюць да зместу іншых членаў сказа дадатковую інфармацыю; далучальнымі бываюць:
· дапаўненні: Вось і цяпер гляджу я на той юнацкі партрэт. Як мала ў ім, дый у многіх іншых, сапраўднага Купалы (М. Лужанін);
· азначэнні: А быў бы снег, ды яшчэ з марозікам, − як бы ўсё гэта ад яго белізны павесялела, заблішчала, заззяла, як бы пачало пералівацца (Я. Сіпакоў); У мностве маіх вёснаў, пераважна вясковых, дагэтуль першы бусел з’яўляўся то ў палёце, то бродзячы па лузе… (Я. Брыль); Добра ў лесе – нават у такім вось асеннім (І. Навуменка);
· акалічнасці: Праўда, [Іван] у сам мох забрыдаў рэдка: надта ж мокра было там, вада не высыхала ніколі, нават у самыя засушлівыя дні (Б. Сачанка).

Адасобленыя члены сказа


Паўпрэдыкатыўныя


азначэнні
(дапасаваныя і недапасаваныя)


прыдаткі
(развітыя і неразвітыя)


Удакладняльна-паясняльныя


акалічнасці
(дзеепрыслоўе, дзеепрыслоўны зварот; прыназоўнікава-склонавая форма назоўнікаў, прыслоўе)


удакладняльныя
(акалічнасці, азначэнні, прыдаткі)


паясняльныя
(дзейнікі, выказнікі, дапаўненні, азначэнні, прыдаткі, акалічнасці)


абмежавальна-вылучальныя
(дапаўненні)


далучальныя
(дапаўненні, азначэнні, акалічнасці)


дапаўненні


































